
ᐱᒋᐊᓐᖓᕐᓂᖓᓂ ᓇᓗᓇᐃᖅᑐᐃᔾᔪᑎ 

2008−ᖑᑎᓪᓗᒍ, ᓄᓇᕗᑦ ᒪᓕᒐᓕᐅᖅᕕᖓ ᑲᔪᓯᑎᑦᑎᔪᒻᒪᑦ ᒪᕐᕉᓐᓂᒃ ᐅᖃᐅᓯᓕᕆᓂᕐᒧᑦ ᐱᖁᔭᒃᓵᓐᓂᑦ, ᐃᓕᑕᕆᔭᐅᓯᒪᔪᑦ 

ᐅᖃᐅᓰᑦ ᐱᖁᔭᕐᔪᐊᖓ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᓂᕐᒧᑦ ᐱᖁᔭᕐᔪᐊᖓᓂᑦ, ᑖᒃᑯᐊᓗ 

ᐊᑐᓕᖅᑎᑕᐅᕙᓪᓕᐊᔪᓪᓗᑎᒃ, 2017−ᒥ ᐊᒻᒪᓗ 2020-ᒥ ᑭᖑᓕᕇᑦᑕᖅᑐᑎᒃ. ᑕᒪᒃᑮᒃ ᐱᖁᔭᕐᔪᐊᒃ ᑐᕌᖅᑕᒐᖃᖅᑑᒃ 

ᕿᒥᕐᕈᔭᐅᖃᑦᑕᕆᐊᖃᖅᑐᑎᒃ ᓄᓇᕗᑦ ᒪᓕᒐᓕᐅᖅᕕᖓᓄᑦ. 

 

ᐃᓗᓕᖏᓐᓂ ᓈᓴᐅᑎᓕᒃ 37 ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂ ᐃᒪᐃᒋᐊᖃᖅᑎᑎᒻᒪᑦ: 

 

37. (1) ᐊᕐᕌᒍᑦ ᑕᓪᓕᒪᑦ ᓈᓂᖅᑕᒫᖏᓐᓂ ᐊᐅᓚᓂᖓᓂ, ᐱᒋᐊᕈᑎᖃᕐᓗᑎᒃ ᓯᕗᓪᓕᖅᐹᒥᑦ 

ᕿᒥᕐᕈᔭᐅᓂᖃᕆᐊᖃᕐᓗᑎᒃ ᑭᖑᓂᖓᒍᑦ ᓯᑎᐱᕆ 18, 2014, ᐅᕝᕙᓘᓐᓃᑦ ᓯᕗᓂᖓᖑᑦ ᑖᓐᓇ 

ᐱᖁᔭᕐᔪᐊᖅ ᐊᑐᓕᖅᑎᑕᐅᓚᐅᖅᑎᓪᓗᒍ ᒪᓕᒐᓕᐅᖅᕕᒃ ᖃᓄᐃᖁᔨᓂᖓ ᒪᓕᑦᑕᐅᓗᓂ, ᑖᓐᓇ 

ᒪᓕᒐᓕᐅᖅᕕᒃ ᐅᕝᕙᓘᓐᓃᑦ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖁᑎᖓ ᕿᒥᕐᕈᖃᑦᑕᓂᐊᖅᐳᑦ 

ᑎᑎᕋᖅᓯᒪᓂᖏᓐᓂᑦ ᖃᓄᕐᓗ ᐊᐅᓚᑕᐅᓂᖓᓂᑦ ᑖᒃᓱᒪ ᐱᖁᔭᕐᔪᐊᑉ, ᐊᒻᒪᓗ ᐊᓯᖏᑦ ᑕᐃᒪᐃᑦᑐᓕᕆᔪᑦ 

ᐱᖁᔭᓕᐊᖁᓯᒪᔪᑦ, ᐊᑐᐊᒐᓕᐊᖑᓯᒪᔪᑦ, ᒪᓕᑦᑕᐅᖁᔭᐅᓕᖅᓯᒪᔪᑦ, ᐸᕐᓇᐅᑎᓕᐊᖑᓯᒪᔪᑦ ᐅᕝᕙᓘᓐᓃᑦ 

ᒪᓕᒃᓴᖅᑕᐅᖁᔭᐅᓯᒪᔪᑦ ᑐᒃᓯᕌᖑᔪᓐᓇᖅᑐᑦ ᒪᓕᒐᓕᐅᖅᕕᒻᒧᑦ ᑲᑎᒪᔨᕋᓛᖁᑎᖏᓐᓄᓪᓗ.  

 

    (2) ᕿᒥᕐᕈᔭᐅᓂᖓ ᐃᓚᖃᕐᓂᐊᖅᑐᖅ ᖃᐅᔨᓴᕐᓂᕐᒥᑦ ᐊᓪᓚᕕᒻᒥ ᐊᐅᓚᑕᐅᓂᖓᓂᑦ 

ᐊᑐᓕᖅᑎᑕᐅᓂᖓᓂᓪᓗ ᑖᒃᓱᒪ ᐱᖁᔭᐅᑉ, ᑎᑎᕋᖅᓯᒪᓂᖏᑦ ᐊᑑᑎᖃᑦᑎᐊᕐᒪᖔᑕ ᑐᕌᖅᑕᒐᖏᓐᓄᓪᓗ 

ᑎᑭᐅᑎᖃᑦᑕᕐᒪᖔᑕ ᐊᒻᒪᓗ ᐃᓚᖃᕈᓐᓇᕆᓪᓗᑎᒃ ᐊᑐᓕᖁᔭᓕᐊᖑᔪᓂᑦ ᐊᓯᔾᔩᖁᔨᓂᕐᒧᑦ ᐃᓗᓕᖏᓐᓂᑦ 

ᐱᖁᔭᕐᔪᐊᕐᒥ ᑖᒃᓱᒥᖓ. 

 

ᐃᓗᓕᖏᑦ ᓈᓴᐅᑎᓖᑦ 43 ᐃᓄᐃᑦ ᐅᖃᐅᓯᖏᓐᓂᑦ ᓴᒧᑦᑎᒍᑎᐅᔪᖅ ᐱᖁᔭᕐᔪᐊᑉ ᐃᒪᐃᒋᐊᖃᖅᑎᑎᒻᒪᑦ: 

 

43. (1) ᐊᓯᐊᒎᕈᓐᓇᖅᑐᓂ ᑭᓯᐊᓂ ᐱᖁᔨᕗᖔᕈᑎᑎᒃᑯᑦ ᒪᓕᒐᓕᐅᖅᕕᒻᒥ, ᐃᓗᓕᖓ ᓈᓴᐅᑎᓕᒃ 37−ᒥᑦ 

ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓ ᐊᐅᓚᑦᑎᔾᔪᑎᐅᔭᕆᐊᖃᖅᐳᖅ ᑖᒃᓱᒪ ᐱᖁᔭᕐᔪᐊᑉ 

ᕿᒥᕐᕈᔭᐅᓂᖓᓄᑦ.  

 

    (2) ᕿᒥᕐᕈᓂᐅᔪᖅ ᐊᑖᒍᑦ ᐃᓗᓕᒃᑲᓐᓂᖓᒍᑦ ᓈᓴᐅᑎᓕᐅᑉ (1) ᐃᓚᖃᕆᐊᖃᖅᐳᖅ 

ᕿᒥᕐᕈᔭᐅᓂᖓᓂᑦ ᖃᓄᐃᓕᖓᓕᕐᒪᖔᑕ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑎᒃᑯᑦ, ᐊᒻᒪᓗ 

ᓇᒻᒥᓂᖅᓱᕆᐊᖃᕐᒪᖔᑕ ᐊᓪᓚᕝᕕᒻᒥᑦ ᐊᐅᓚᑦᑎᓂᖏᑦ ᐅᕝᕙᓘᓐᓃᑦ ᐋᒡᒐ, ᐱᓕᕆᒐᓱᐊᖅᑎᓪᓗᒋᑦ. 

 

ᓄᕕᐱᕆ 7, 2022ᒥ, ᒪᓕᒐᓕᐅᖅᕕᒃ ᑲᔪᓯᑎᑦᑎᔪᒻᒪᑦ ᐱᖁᔨᕗᖔᕈᑎᒥᑦ ᑎᓕᓯᔪᒥᑦ ᑲᑎᒪᔨᕋᓛᖑᔪᓂᑦ ᒪᓕᒐᓕᕆᓂᕐᒧᑦ 

ᕿᒥᕐᕈᖁᔭᐅᓪᓗᑎᒃ ᐱᖁᔭᐅᔪᒥᑦ ᐊᒻᒪᓗ ᐅᓂᒃᑳᓕᐅᕐᓗᑎᒃ ᑲᑎᒪᕐᔪᐊᕕᒻᒧᑦ. ᑖᒃᓱᒪ ᑲᑎᒪᔨᕋᓛᑦ ᕿᒥᕐᕈᓂᖓ ᐊᑐᖅᑕᐅᔪᕗᖅ 

ᔮᓐᓄᐊᕆ 2023-ᒥ ᖃᐃᖅᑯᔨᓯᒪᓪᓗᑎᒃ ᐊᒃᑐᖅᑕᐅᖃᑕᐅᓲᓂᑦ ᐊᒻᒪᓗ ᑭᒃᑯᑐᐃᓐᓇᕐᓂᑦ ᐅᖃᐅᓯᖃᕈᒪᔪᓂᑦ ᑖᒃᓱᒥᖓ 

ᐱᖁᔭᕐᔪᐊᖑᔪᒥᑦ.   

 

ᑲᑎᒪᔨᕋᓛᑦ ᖃᐅᔨᓴᑦᑎᐊᕋᓱᐊᖅᑐᑎᒃ ᕿᒥᕐᕈᓂᖃᔪᕗᑦ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂᑦ ᐊᒻᒪᓗ ᐃᓄᐃᑦ 

ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᒥᑦ ᐱᖁᔭᕐᔪᐊᕐᒥᑦ, ᐃᓱᒪᒃᓴᖅᓯᐅᕈᑎᖃᑦᑎᐊᖅᑐᑎᒃ ᑎᑎᕋᖅᓯᒪᓂᖏᓐᓂᑦ, 

ᐊᐅᓚᓂᕆᕙᑦᑕᖏᓐᓂᑦ, ᐊᓪᓚᕕᒻᒥ ᐊᐅᓚᑕᐅᓂᕆᕙᑦᑕᖏᓐᓂᑦ, ᐊᑐᓕᖅᑎᑕᐅᓂᕆᕙᑦᑕᖏᓐᓂᓪᓗ ᐱᖁᔭᓕᐅᖑᓯᒪᔪᑦ. 

ᑲᑎᒪᔨᕋᓛᑦ ᕿᒥᕐᕈᓚᐅᕐᒥᔪᑦ ᖃᓄᐃᓕᖓᓕᕐᒪᖔᑕ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ.   

 

ᐃᓚᒋᔭᐅᓪᓗᓂ ᕿᒥᕐᕈᓂᕆᔭᖓᓄᑦ ᖃᐅᔨᒐᓱᐊᖅᑐᑎᒃ ᐊᑑᑎᖃᑦᑎᐊᕐᒪᖔᑕ ᑎᑎᕋᖅᓯᒪᓂᕆᔭᖏᑦ ᐱᖁᔭᐅᑉ ᐊᒻᒪᓗ ᖃᓄᑎᒋ 

ᐊᑑᑎᖃᑦᑎᐊᖅᓯᒪᒻᒪᖔᑕ ᐱᖁᔭᐅᔪᖅ ᐅᓪᓗᒥᒧᑦ ᑎᑭᐅᑎᒐᓱᐊᖅᑐᑎᒃ ᑐᕌᒐᓕᐊᖑᓯᒪᔪᓄᑦ, ᑲᑎᒪᔨᕋᓛᑦ 

ᐃᓱᒪᒃᓴᖅᓯᐅᕈᑎᖃᔪᔪᑦ ᐊᒥᓱᑲᓪᓚᓐᓂᑦ ᐅᓂᒃᑳᓕᐊᒥᓂᕐᓂᑦ ᐊᑐᐊᒐᕐᓂᓪᓗ ᑎᑎᕋᖅᓯᒪᔪᓂᑦ ᐱᖃᓯᐅᔾᔭᐅᓪᓗᑎᒃ ᓄᓇᕗᑦ 

ᒐᕙᒪᖓᑕ ᐅᖃᐅᓯᕗᑦ ᐸᕐᓇᐅᑎᖏᓐᓂᑦ, ᒥᓂᔅᑕᐅᔫᑉ ᐅᖃᐅᓯᓕᕆᓂᕐᒧᑦ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ, ᐊᒻᒪᓗ 

ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᐊᓪᓚᕝᕕᖓᓃᓐᖔᖅᑐᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᖓᑕ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᖏᓐᓂᑦ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑎᒃᑯᑦ. ᑲᑎᒪᔨᕋᓛᑦ 

ᕿᒥᕐᕈᓚᐅᕐᒥᔪᑦ ᒐᕙᒪᑐᖃᒃᑯᑦ ᐱᖁᔭᓕᐊᕆᓯᒪᔭᖏᓐᓂᑦ ᐊᑐᐊᒐᓕᕆᔪᓂᓪᓗ ᑎᑎᕋᖅᓯᒪᔭᖏᓐᓂᑦ ᐱᔾᔪᑎᖃᖅᑐᓂᑦ 

ᐊᑐᖅᑕᐅᓂᖏᓐᓂᑦ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐊᒻᒪᓗ ᓄᓇᖃᖅᑳᖅᑐᒥᓃᑦ ᐅᖃᐅᓯᖏᑦ ᑲᓇᑕᒥ. 

ᐊᒥᓱᑲᓪᓚᐃᑦ ᖃᓄᖅ ᐃᓱᒪᖃᕐᒪᖔᑕ ᑎᑎᕋᖅᑕᐅᓯᒪᔪᑦ ᐱᔾᔪᑎᖃᖅᑐᑦ ᓄᓇᕗᒻᒥ ᐅᖃᐅᓯᕐᓄᑦ ᐱᖁᔭᕐᔪᐊᖏᓐᓂᑦ 

ᐱᔭᐅᓚᐅᖅᑐᑦ ᔫᓂ 2023-ᒥ ᑐᓂᓯᕕᒃᓴᖅ ᐅᓪᓗᖓ ᒪᑐᕕᒃᓴᖓ ᑎᑭᓚᐅᖅᑎᓐᓇᒍ ᐊᒻᒪᓗ ᐊᔾᔨᖏᓐᓂᑦ ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᔪᖃᔪᓪᓗᓂ ᐊᒃᑑᕝᕙ 19, 2023-ᒥ (TD 165-6(2). ᑲᑎᒪᔨᕋᓛᑦ ᖁᕕᐊᒋᔭᖃᔪᔪᑦ ᐃᓱᒪᒃᓴᖅᓯᐅᑦᑎᐊᖅᓯᒪᓪᓗᑎᒃ 

ᐃᓗᓕᖏᓐᓂᓪᓗ ᓇᓗᓇᐃᖅᑐᐃᑎᐊᖅᓯᒪᓪᓗᑎᒃ ᑎᑎᕋᖅᓯᒪᔪᒻᒪᑕ ᑐᓂᓯᒪᔭᖏᓐᓂ.  

 

 

ᑕᐃᑲᓐᖓᑦ ᓯᑎᐱᕆ 25ᒥᑦ ᑕᐃᑯᖓ 29ᒧᑦ, 2023ᒥ, ᓈᓚᓐᓂᖃᖅᑎᑦᑎᓂᐅᔪᑦ ᐊᑐᖅᑕᐅᔪᔪᑦ ᒪᓕᒐᓕᐅᖅᕕᐅᑉ 

ᑲᑎᒪᕐᔪᐊᖅᕕᖓᓂ ᐱᕕᖃᖅᑎᑦᑎᔪᒻᒪᑕ ᐃᓗᓕᖏᓐᓂᑦ ᐅᖃᐅᓯᖃᕈᓐᓇᓂᕐᒥᑦ ᑎᑎᖅᑲᐃᑦ ᑐᓂᔭᐅᓯᒪᔪᑦ ᐱᓪᓗᒋᑦ ᐊᒻᒪᓗ 

ᑕᒪᑐᒧᖓ ᐊᑦᑐᐊᓂᖃᖅᑐᑦ ᐊᓯᒧᑦ ᐃᓱᒫᓗᒋᔭᐅᔪᑦ.   

 

 

ᒪᓕᒐᓕᐅᖅᑏᑦ ᖁᔭᓐᓇᒦᕈᒪᔪᑦ ᒥᓂᔅᑕᐅᔪᒥᑦ ᐅᖃᐅᓯᕐᓄᑦ, ᓄᓇᕗᑦ ᑐᓐᖓᕕᑦ ᑎᒥᖓᓂᑦ, ᐅᖃᐅᓯᓕᕆᓂᕐᒧᑦ ᑲᒥᓴᓇᐅᔪᒥᑦ 

ᓄᓇᕗᒻᒥ, ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑎᑯᓐᓂᑦ ᐊᒻᒪᓗ ᑲᑐᔾᔨᖃᑎᒌᖓᓂᑦ ᐅᐃᕖᑎᑐᑦ ᐅᖃᐅᓯᓖᑦ ᓄᓇᕗᒻᒥ 

ᑎᑎᖅᑲᓂᑦ ᑐᓂᓯᔪᓐᓇᖅᓯᒪᒻᒪᑕ ᐊᒻᒪᓗ ᐱᖃᑕᐅᔪᓐᓇᖅᓯᒪᓪᓗᑎᒃ ᕿᒥᕐᕈᔭᐅᓂᖃᖅᑎᓪᓗᒋᑦ.  

 

 

ᐱᓪᓗᒋᑦ ᑎᑎᕋᖅᓯᒪᓂᖏᑦ ᐱᖁᔭᕐᔪᐊᑉ: 

ᑲᑎᒪᔨᕋᓛᑦ ᑕᑯᓚᐅᕐᒪᑕ ᐊᒥᓱᑲᓪᓚᐃᑦ ᑐᑭᒋᑎᑕᐅᔪᑦ ᐅᖃᐅᓰᓪᓗ ᐊᑐᖅᑕᐅᔪᑦ ᐱᖁᔭᐅᔪᓂ ᓄᑖᕈᕆᐊᖅᑕᐅᔪᓐᓇᕐᒪᑕ 

ᐅᕝᕙᓘᓐᓃᑦ ᑎᑎᕋᑦᑎᐊᖅᑕᐅᔪᓐᓇᕐᒪᑕ ᑐᑭᓯᔭᕐᓂᖅᓯᑎᑕᐅᒋᐊᕐᓗᑎᒃ ᐊᒻᒪᓗ ᐊᑐᖅᑎᑕᐅᒋᐊᕐᓗᑎᒃ ᐱᖁᔭᐅᑉ 

ᑎᑎᕋᖅᓯᒪᓂᖏᑦ ᐊᒻᒪᓗ ᖃᐅᔨᓴᒐᓱᐊᕈᑎᐅᓗᑎᒃ ᑖᓐᓇ ᐱᖁᔭᐅᔪᖅ ᐊᖑᒻᒪᑎᓯᒪᒐᓗᐊᕐᒪᖔᖅ ᐅᓪᓗᒥᐅᓕᖅᑐᖅ 

ᖃᓄᐃᓕᖓᓂᐅᓕᖅᑐᓄᑦ ᐊᐅᓚᑦᑎᓂᐅᕙᓕᖅᑐᓄᓪᓗ. 

  

 

 

 

 

ᑖᓐᓇᓕ ᑕᐃᒎᓯᖅ “ᐊᒃᓱᑲᓪᓚᒃ ᑐᑭᓯᕌᖑᔪᖅ” ᐊᒻᒪᓗ ᖃᓄᖅ ᑐᑭᖃᖅᑎᑕᐅᓂᖓ ᐅᖃᐅᓯᖃᖅᑐᑎᒃ ᒐᕙᒪᑐᖃᒃᑯᑦ 

ᐱᔨᑦᑎᕋᐅᑎᖏᓐᓂᑦ ᐅᖃᐅᓯᖃᕐᓂᕐᒥᑦ ᑲᓇᑕᒥ ᑭᒃᑯᑐᐃᓐᓇᕐᓂᑦ ᑐᑭᖃᖅᑎᐅᓯᒪᒻᒪᑦ ᒪᓕᒐᖅᑎᒍ ᐃᓗᐊᓂ ᒐᕙᒪᑐᖃᒃᑯᑦ 

ᐅᖃᐅᓯᕐᓄᑦ ᐱᖁᔭᓕᐊᕆᓯᒪᔭᖏᓐᓂ, ᑲᑎᒪᔨᕋᓛᑦ ᑕᑯᒻᒪᑕ ᑖᓐᓇ ᑕᐃᒎᓯᖅ “ᐊᒃᓱᑲᓪᓚᒃ ᑐᒃᓯᕌᖑᔪᖅ” ᐃᓗᐊᓂ ᓄᓇᕗᑦ 

ᐱᖁᔭᖏᓐᓂ ᑐᑭᑖᖅᑎᑕᐅᓯᒪᓐᖏᒻᒪᑦ ᑕᒪᒃᑮᓐᓂ ᓄᓇᕘᑉ ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᖏᓐᓂ. ᑐᑭᑖᖅᑎᑦᑎᓂᖅ “ᐊᒃᓱᑲᓪᓚᒃ 

ᑐᒃᓯᖑᔪᖅ”−ᒥᑦ ᐃᓗᐊᓂ ᓄᓇᕘᑉ ᐱᖁᔭᓕᐊᕆᓯᒪᔭᖏᓐᓂ ᓴᓐᖏᓕᖅᑎᑦᑎᒋᐊᕋᔭᕐᒪᑦ ᐱᖁᔭᐅᑉ ᐊᑐᓕᖅᑎᑕᐅᓂᖏᓐᓂᑦ 

ᐱᓪᓗᒋᑦ ᒐᕙᒪᒃᑯᑦ ᐱᔨᑦᑎᕋᐅᑎᖏᑦ ᑭᒃᑯᓕᒫᓄᑦ ᓄᓇᕗᒻᒥ. 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᑕᐃᒎᓯᖅ “ᐃᓄᐃᑦ ᐅᖃᐅᓯᖓ” ᐃᓇᖏᖅᑕᐅᖁᔭᐅᓪᓗᓂ “ᐃᓄᒃᑐᑦ”−ᒧᑦ 

ᑲᓂᒃᓴᓂᖅᓴᐅᓂᐊᕐᒪᑦ ᑐᑭᖓ ᒐᕙᒪᒃᑯᑦ ᐊᑐᐊᒐᖏᓐᓄᑦ ᐊᒻᒪᓗ ᐊᑐᐊᒐᐅᔪᓄᑦ ᐱᓕᕆᓂᐅᔪᓄᓪᓗ ᒪᓕᒃᓴᖅᑕᐅᓯᒪᔪᓄᑦ 

ᐃᓄᓐᓂᑦ ᐱᔾᔪᔾᔨᔨᐅᔪᓄᑦ ᒐᕙᒪᐅᓐᖏᑦᑐᓄᑦ ᑐᒥᐅᔪᓄᑦ. ᑲᑎᒪᔨᕋᓛᒃ ᓱᓕ ᐊᑐᓕᖁᔨᒋᕗᑦ ᑖᓐᓇ ᑐᑭᒋᑎᑕᐅᔪᖅ 

“ᐃᓄᐃᓐᓇᖅᑑᑦ”−ᒧᑦ ᐊᓯᔾᔨᖅᑕᐅᖁᔭᐅᓪᓗᓂ ᐊᖏᓂᖅᓴᒥᑦ ᐃᑲᔫᑎᖃᖁᓪᓗᒋᑦ ᐆᒻᒪᕆᐊᖅᑎᑕᐅᒐᓱᐊᕐᓂᖓ 

ᐃᓄᐃᓐᓇᖅᑑᑉ ᖃᐅᔨᒪᔾᔪᑎᐅᓗᑎᒃ ᑕᒪᒃᑯᐊ ᑲᔪᓰᓐᓇᖅᑐᑦ ᑕᑯᔪᓐᓇᕈᑏᑦ ᐱᔨᑦᑎᕋᐅᑎᓂᑦ ᐊᓯᖏᓐᓂᓪᓗ 

ᐃᑲᔪᖅᑕᐅᒍᑎᒃᓴᖏᓐᓂᑦ ᐃᓄᐃᓐᓇᖅᑑᒥᑦ. 

ᑲᑎᒪᔨᕋᓛᑦ ᐃᑲᔪᖅᓰᔪᑦ ᐃᒻᒥᒃᑯᑦ ᓇᓗᓇᐃᖃᑦᑕᕈᓐᓇᕐᓂᖏᓐᓂᑦ ᓄᓇᕗᒻᒥᐅᑕᐃᑦ ᐅᐃᕖᑎᑕᑦ ᐅᖃᐅᓯᖃᖅᑐᑦ ᑭᒃᑰᒻᒪᖔᑕ 

ᐊᒻᒪᓗ ᐊᑐᓕᖁᔨᓪᓗᑎᒃ ᑖᓐᓇ ᑕᐃᒎᓯᖅ “ᐅᐃᕖ” ᐃᓇᖏᖅᑕᐅᖁᔭᐅᓪᓗᓂ ᑕᐃᒎᓯᕐᒧᑦ ᓂᕈᐊᖅᑕᐅᓯᒪᔪᒧᑦ ᐅᐃᕖᑎᑐᑦ 

ᐅᖃᐅᓯᓕᓐᓄᑦ ᓄᓇᕗᒻᒥ. 

ᑲᑎᒪᔨᕋᓛᑦ ᐊᑕᓕᖁᔨᕗᑦ ᑖᓐᓇ ᑕᐃᒎᓯᖅ “ᐃᓱᒫᓘᑎ” ᐃᓇᖏᖅᑕᐅᖁᔭᐅᓪᓗᓂ ᑕᐃᒎᓯᕐᒧᑦ “ᐅᕐᓂᓗᒃᓴᖅ”−ᒧᑦ ᑖᓐᓇ 

ᐱᖁᔭᕐᔪᐊᖅ ᓴᓐᖏᓂᖅᓴᐅᓂᐊᕐᒪᑦ ᐊᒻᒪᓗ ᒪᓕᒃᓴᖅᑎᑕᐅᓗᓂ ᐊᓯᖏᓐᓄᑦ ᐱᖁᔭᐅᔪᓄᑦ ᐅᖃᐅᓯᖃᖅᑐᓄᑦ ᐊᒃᓱᑲᓪᓚᒃ 

ᐃᓵᖅᑕᐅᓂᖃᕐᓂᕐᒥᑦ ᓇᓗᓇᐃᖅᑕᐅᓯᒪᔪᓂᑦ ᐱᔪᓐᓇᐅᑎᓂᑦ. 



3 

 

 

ᐃᓱᒫᓘᑎᒋᔭᐅᔪᓂᑦ ᓴᖅᑭᖅᑕᐅᔪᑲᔪᒻᒪᑦ ᐱᔾᔪᑎᖃᖅᑐᓂᑦ ᐱᔪᓐᓇᐅᑎᖏᓐᓂᑦ ᐅᖃᐅᓯᕐᒥᑦ ᐅᖃᕈᓐᓇᖅᑐᑦ 

ᐃᑉᐱᒋᔭᐅᑦᑎᐊᖅᓯᒪᓐᖏᒻᒪᑕ ᐃᓗᐊᓂ ᓄᓇᕘᑉ ᒪᓕᒐᓕᕆᓂᕐᒧᑦ ᐊᐅᓚᓂᖏᓐᓂ. ᐅᖃᐅᓯᐅᓚᐅᕐᒥᔪᖅᑕᐅᖅ ᐃᓚᖏᑦ ᑕᒪᒃᑯᐊ 

ᐃᖅᑲᖅᑐᐃᕕᑎᑐᐸᓗᒃ ᐱᔪᓐᓇᐅᑎᓖᑦ ᑎᒥᐅᔪᑦ ᒪᓕᒐᕐᓂᐊᑏᑦ ᐱᓕᕆᐊᕆᒋᐊᓕᖏᓐᓂᒃ ᓇᓗᓇᐃᖅᑐᖅᑕᐅᓯᒪᓐᖏᒻᒪᑕ 

ᐱᖁᔭᐅᔪᒥ. 

 

 

ᐃᓗᓕᖏᑦ ᓇᓴᐅᑎᓖᑦ 3, ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᒍᑎᐅᔪᒥ ᐱᖁᔭᕐᔪᐊᕐᒥ ᐱᑕᖃᖅᑎᑎᒻᒪᑦ ᒪᓕᑦᑕᐅᔭᕆᐊᖃᖅᑐᓂᑦ 

“ᑎᒥᓕᒫᖑᔪᓄᑦ” ᐱᓪᓗᒋᑦ ᐃᓄᐃᑦ ᐅᖃᐅᓯᖏᓐᓄᑦ ᐱᔨᑦᑎᕋᐅᑏᑦ ᐊᒻᒪᓗ ᐊᑐᖅᑕᐅᓂᖏᖓ ᓄᓇᕗᒻᒥ, ᐃᓚᖓᒍᑦ 

ᐃᓱᒪᖅᓱᕈᔪᑦᑎᑦᑎᓂᐅᓪᓗᓂ ᓇᒻᒥᓂᖃᐅᑎᓕᐅᔪᑦ ᑎᒥᖁᑎᖏᓐᓂᑦ . ᑕᒪᒃᑯᐊ ᑐᑭᒋᑎᑕᐅᔪᑦ “ᒐᕙᒪᒃᑯᑦ ᑎᒥᖁᑎᖓ” ᐊᒻᒪᓗ 

ᒐᕙᒃᑯᓐᓂᒥᐅᑕᐅᓐᖏᑦᑐᖅ ᑎᒥᐅᔪᖅ”, ᑕᐃᑲᓂ ᐃᓗᓕᖓᓂ ᓈᓴᐅᑎᓕᒻᒥ 1 ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᒥ 

ᐱᖁᔭᕐᔪᐊᕐᒥ ᑎᑎᕋᖃᓯᐅᔾᔨᓯᒪᒻᒪᑎᒃ ᒐᕙᒪᑐᖃᒃᑯᑦ ᐱᓕᕆᕕᖏᓐᓂᑦ, ᑎᒥᖁᑎᖏᓐᓂᑦ, ᐊᒻᒪᓗ ᐱᖁᑎᒋᔭᖏᓐᓂ. ᑭᓯᐊᓂᓕ 

ᑕᐃᒪᐃᒃᑲᓗᐊᖅᑎᓪᓗᒍ, ᑲᑎᒪᔨᕋᓛᑦ ᑕᑯᓯᒪᒻᒪᑕ ᐃᓱᒫᓘᑎᐅᖏᓐᓇᖅᑐᒥᑦ ᑕᒪᒃᑯᐊ ᐊᒥᓱᑦ ᒐᕙᒪᑐᖃᒃᑯᑦ ᐱᔨᑦᑎᕋᐅᑎᖏᑦ 

ᓄᓇᕗᑦ ᐃᓗᐊᓂ ᒪᓕᓐᖏᒻᒪᑕ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᒥᑦ ᐱᖁᔭᕐᔪᐊᕐᒥᑦ. ᑕᐃᓐᓇᓕ ᒐᕙᒪᑐᖃᒃᑯᑦ 

ᓄᓇᖃᖅᑖᖅᑐᒥᓃᑦ ᐅᖃᐅᓯᖏᓐᓄᑦ ᐱᖁᔭᕐᔪᐊᖓ ᐊᒻᒪᓗ ᐃᓄᐃᑦ ᓄᓇᖓᓄᑦ ᐊᑐᐊᒐᖓ ᐱᔪᓐᓇᑎᑦᑎᔫᒐᓗᐊᖅ 

ᐊᖏᖃᑎᒌᒍᑎᐅᕈᓐᓇᕐᒪᑕ ᖃᐅᔨᒪᔾᔪᑎᒃᓴᐅᔪᓂᑦ ᐃᓄᒃᑐᑦ ᐱᔨᑦᑎᕋᕋᓗᐊᕐᒪᖔᑕ, ᑲᑎᒪᔨᕋᓛᑦ ᐃᓱᒪᖃᖅᑐᑦ ᑕᐃᒃᑯᐊ 

ᑎᑎᕋᖅᓯᒪᓂᖏᑦ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖅ ᑕᒪᐅᓇ ᓴᓐᖓᑦᑎᒋᐊᖅᑕᐅᒋᐊᖃᕐᒪᑦ.  

 

 

ᐃᓗᓕᖓ ᓈᓴᐅᑎᓕᒃ 38 ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂ ᐊᒻᒪᓗ ᓈᓴᐅᑎᓕᒻᒥ 44 ᐃᓄᐃᑦ ᐅᖃᐅᓯᖏᓐᓂᑦ 

ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᕐᒥ ᐃᓗᐊᓂ ᒪᓕᒐᓕᐅᖅᕆᐊᖃᖅᑎᑎᒻᒪᑦ ᒪᓕᑦᑕᐅᓂᐊᖅᑐᓂᑦ ᑐᑭᓕᐅᖅᑕᐅᓂᖓᓄᑦ 

ᐊᑐᓕᖅᑎᑕᐅᑎᓪᓗᒍᓗ ᑖᓐᓇ ᐱᖁᔭᕐᔪᐊᖅ ᐅᓪᓗᒥᒧᑦ ᓱᓕ, ᐃᓗᐊᓂ ᒪᓕᒐᓕᐅᖅᑐᖃᖅᓯᒪᓐᖏᑦᑐᖅ ᓇᓕᐊᓐᓄᑐᐃᓐᓇᖅ 

ᐱᖁᔭᕐᔪᐊᖑᔪᓄᑦ. 

 

 

 

 

  

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᑕᐃᒎᓯᖅ “ᐊᒃᓱᑲᓪᓚᒃ ᑐᒃᓯᕌᖑᔪᖅ” ᑐᑭᑖᖅᑎᑕᐅᖁᔭᐅᓪᓗᓂ ᐱᖁᔭᕐᒥ ᐅᕝᕙᓘᓐᓃᑦ 

ᐃᓗᐊᓂ ᒪᓕᒐᖅᑎᒍᑦ ᒪᓕᓪᓗᑎᑦ ᐱᖁᔭᐅᔪᒥᑦ. 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᑎᑎᕋᖅᓯᒪᓂᖏᑦ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂ ᐱᔾᔪᑎᖃᖅᑐᑦ 

ᐊᐅᓚᑕᐅᓂᖏᓐᓂᑦ ᒪᓕᒐᓕᕆᔨᒃᑯᑦ ᐊᓯᔾᔨᖅᑕᐅᖁᔭᐅᓪᓗᑎᒃ ᐊᔾᔨᒌᒥᑦ ᐱᔪᓐᓇᐅᑎᖃᐅᖁᓪᓗᒋᑦ ᐅᖃᐅᓯᕐᒧᑦ 

ᐱᔪᓐᓇᐅᑎᓂᒃ ᐱᓪᓗᒋᑦ ᐅᖃᖅᑐᖃᕇᕋᐃᒻᒪᑦ ᑐᓵᔩᑦ ᑐᑭᓕᐅᕆᓂᕆᓲᖏᓐᓄᑦ ᐊᓯᐊᒍᑦ ᐅᖃᐅᓯᒃᑯᑦ ᐊᒻᒪᓗ ᑕᕝᕙᑦᑕᐅᑎᒋ 

ᐅᖃᖃᑦᑕᖅᑐᑎᑦ ᑐᓵᔨᐅᔪᓄᓪᓗ ᑲᑎᒪᕐᔪᐊᖅᑐᖃᖅᑎᓪᓗᒍ ᐊᒻᒪᓗ ᐅᐸᓗᖅᓯᒪᓐᖏᓪᓗᑎᒃ ᑐᓂᐅᖅᑲᐃᓂᐅᖃᑦᑕᕆᐊᓕᓐᓄᑦ 

ᖃᐅᔨᒃᑲᐃᔾᔪᑎᓂᒃ, ᐃᓱᒪᑖᒥᓂᐅᔪᓂᑦ, ᒪᓕᑦᑕᐅᖁᔭᐅᔪᓂᑦ, ᐊᒻᒪᓗ ᐃᖅᑲᖅᑐᐃᕕᒃᑯᑦ ᓇᓗᓇᐃᖅᓯᓂᐅᔪᓄᑦ. 

ᒪᓕᒐᓕᐅᖅᑏᑦ ᐃᓕᑕᖅᓯᔪᑦ ᐊᑯᓂᑲᓪᓚᒃ ᐱᒋᐊᕋᓱᐊᕈᓐᓇᕐᒪᑕ ᐃᖅᑲᖅᑐᐃᕖᑦ ᐊᒻᒪᓗ ᐃᖅᑲᖅᑐᐃᕕᑎᑐᑦ ᓴᓐᖏᓂᖃᖅᑐᑦ 

ᑎᒥᐅᔪᑦ ᐱᕙᓪᓕᐊᑎᑦᑎᒐᓱᓪᓗᑎᒃ ᐃᖅᑲᓇᐃᔭᖅᑎᖏᓐᓂᑦ ᒪᓕᒍᓐᓇᖅᓯᑎᑦᑎᒐᓱᐊᕐᓗᑎᒃ ᐃᓚᒋᐊᖅᑕᐅᓯᒪᔪᓂᑦ 

ᒪᓕᒐᖃᕆᐊᖃᖅᑎᑦᑎᓂᐅᔪᓂᑦ. 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖅ ᐋᖅᑭᒋᐊᖅᑕᐅᓗᓂ 

ᓇᓗᓇᐃᖅᑕᐅᓗᑎᒃ ᑐᑭᖏᑦ “ᒐᕙᒪᒃᑯᑦ ᑎᒥᖁᑎᖓ” ᐊᒻᒪᓗ ᒐᕙᒃᑯᓐᓂᒥᐅᑕᐅᓐᖏᑦᑐᖅ ᑎᒥᐅᔪᖅ”. ᑲᑎᒪᔨᕋᓛᑦ 

ᐊᑐᓕᖁᔨᒻᒥᔪᑦᑕᐅᖅ ᐃᓗᐊᓂ ᒪᓕᒐᓕᐅᖅᑕᐅᖁᔭᐅᓪᓗᓂ ᓇᓗᓇᐃᖅᑐᐃᓯᒪᔪᓂᑦ ᖃᓄᖅ ᑖᓐᓇ ᐱᖁᔭᖅ 

ᒪᓕᑦᑕᐅᔭᕆᐊᖃᕐᒪᖔᖅ ᒐᕙᒪᑐᖃᒃᑯᑦ ᐱᓕᕆᕕᖏᓐᓄᑦ, ᑎᒥᖁᑎᖏᓐᓄᑦ, ᓇᒻᒥᓂᕆᔭᖏᓐᓄᓪᓗ ᐊᒻᒪᓗ 

ᓇᓗᓇᐃᖅᑐᐃᓯᒪᓗᓂ ᑎᒥᐅᔪᑦ ᐊᑎᖏᓐᓂᑦ ᒪᓕᒋᐊᖃᖅᑐᓂᑦ ᐃᓄᐃᑦ ᐅᖃᐅᓯᖏᓐᓄᑦ ᐱᔨᑦᑎᕋᐅᑎᐅᔪᓂᑦ ᓄᓇᕗᒻᒥ.  

ᑲᑎᒪᔨᕋᓛᑦ ᐊᑐᓕᖁᔨᕗᑦ ᐃᓗᐊᓂ ᒪᓕᒐᓕᐅᖅᑕᐅᖁᔨᓪᓗᑎᒃ ᐱᓕᕆᐊᖑᔪᓐᓇᓕᑐᐊᖅᐸᑕ ᐊᖁᑦᑎᔾᔪᑎᐅᓂᐊᖅᑐᓂᑦ 

ᑐᑭᓕᐅᖅᑕᐅᓂᖏᓐᓄᑦ, ᐊᑐᖅᑎᑕᐅᓂᖏᓐᓄᑦ ᐊᑐᓕᖅᑎᑕᐅᓂᖏᓐᓄᓪᓗ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓ 

ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖅ. 



4 

 

ᐱᓪᓗᒋᓕ “ᒐᕙᒪᒃᑯᑦ ᑎᒥᖁᑎᖓ” ᐊᒻᒪᓗ ᒐᕙᒃᑯᓐᓂᒥᐅᑕᐅᓐᖏᑦᑐᖅ ᑎᒥᐅᔪᖅ”ᐊᓪᒪᕕᒻᒥ ᐊᐅᓚᑕᐅᓂᖓ ᐊᒻᒪᓗ 

ᐊᑐᓕᖅᑎᑕᐅᓂᖓ ᐱᖁᔭᕐᔪᐊᖅ: 

 

ᓄᓇᕘᑉ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓ ᐱᑕᖃᕆᐊᖃᖅᑎᑎᒻᒪᑦ ᒪᕐᕉᓐᓂᑦ ᑎᒥᐅᔫᓐᓂᒃ ᐊᔾᔨᒌᓐᖏᑦᑐᓂᑦ 

ᐱᓕᕆᔨᐅᓂᖃᖅᑐᓂᑦ ᐱᓕᕆᐊᖃᕆᐊᖃᕐᓂᖃᖅᑑᓐᓂᓪᓗ ᐱᓪᓗᒋ ᐊᑐᓕᖅᑎᑕᐅᓂᖓ ᐱᖁᔭᕐᔪᐊᑉ: ᒥᓂᔅᑕ ᐅᖃᐅᓯᓕᕆᓂᕐᒧᑦ 

ᐊᒻᒪᓗ ᐅᖃᐅᓯᓕᕆᓂᕐᒧᑦ ᑲᒥᓴᓇ. 

 

ᐃᓗᓕᖓ ᓈᓴᐅᑎᓕᒃ 13 (3) ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂ ᐱᔭᓐᓇᑎᑦᑎᒻᒪᑦ ᑕᐃᓐᓇ ᒥᓂᔅᑕᐅᔪᖅ 

ᐅᖃᐅᓯᓕᕆᓂᕐᒧᑦ ᐸᕐᓇᐅᑎᓕᐅᕆᐊᖃᖅᑐᓂ ᐊᑐᓕᖅᑎᑕᐅᓂᖏᓐᓄᑦ ᐅᖃᐅᓰᑦ ᐱᓪᓗᒋᑦ ᒪᓕᑦᑕᐅᔭᕆᐊᓕᓐᓂᑦ, ᐊᑐᐊᒐᐃᑦ, 

ᐱᓕᕆᔾᔪᑏᑦ ᐱᔨᑦᑎᕋᐅᑏᓪᓗ ᒪᓕᓪᓗᑎᒃ ᐱᖁᔭᐅᔪᒥᑦ. ᓈᓴᐅᑎᓕᒃ ᐃᓗᐊᓂ 25(1) ᐃᓄᐃᑦ ᐅᖃᐅᓯᖏᓐᓂᑦ 

ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖅ ᐱᔪᓐᓇᑎᑦᑎᒻᒪᑦ ᐃᓛᒃᑰᖅᑐᓂᑦ ᐃᓗᓕᖅᑐᔪᓂᑦ ᐸᕐᓇᐅᑎᓕᐅᖅᑐᖃᕆᐊᖃᕐᒪᑦ 

ᖃᐅᔨᒪᔾᔪᑎᐅᓂᐊᖅᑐᓂᑦ ᑐᑭᒧᐊᖅᑎᑕᐅᑦᑎᐊᕐᑐᓂ ᐊᑐᓕᖅᑎᑕᐅᕙᓪᓕᐊᒐᓗᐊᕐᒪᖔᖅ ᐱᖁᔭᕐᔪᐊᖅ. ᐅᓪᓗᒥᒧᑦ, ᒪᕐᕉᑦ 

ᑕᒪᑐᒧᖓ ᐸᕐᓇᐅᑏᒃ, ᐅᖃᐅᓯᕗᑦ ᐊᒻᒪᓗ ᐅᖃᐅᓯᕗᑦ 2.0, ᓴᖅᑭᖅᑕᐅᓯᒪᒻᒪᑎᒃ ᓄᓇᕗᑦ ᒐᕙᒪᖓᓄᑦ ᑕᐃᓐᓇ ᑭᖑᓪᓕᐅᔪᔪᖅ 

ᐊᑐᕈᓐᓃᕕᒃᓴᖃᖅᑐᓂ 2023-ᒥ. ᕿᒥᕐᕈᓚᐅᖅᑐᑎᓪᓕ ᑕᒪᑐᒧᖓ ᑐᕌᖓᔪᓂᒃ ᑎᑎᕋᖅᓯᒪᔪᓂᑦ, ᑲᑎᒪᔨᕋᓛᑦ ᐃᓱᒪᑖᓚᐅᖅᑐᑦ 

ᑕᐃᒃᑯᐊ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᖏᑦ ᓴᓐᖐᓗᐊᖅᑐᓂᑦ ᓱᖁᔨᓂᕐᒥᑦ ᑐᑭᒧᐊᑦᑎᑦᑎᒐᓱᐊᖅᑐᖃᕐᓂᕐᒪᑦ ᒐᕙᒪᒃᑯᑦ 

ᑎᒥᖁᑎᖏᓐᓄᑦ ᐊᓯᖏᓐᓄᓪᓗ ᑎᒥᐅᔪᓄᑦ. ᒪᓕᒐᓕᐅᖅᑏᑦ ᐃᓱᒪᖃᓚᐅᖅᑐᑦ ᑕᒪᒃᑯᐊ ᐸᕐᓇᐅᑏᑦ ᓴᓐᖏᓈᖅᓯᒪᓂᖅᓴᐅᔪᒥᑦ 

ᒪᓕᑦᑕᐅᓂᖃᕆᐊᖃᕐᒪᑕ ᒐᕙᒪᒃᑯᑦ ᐱᓕᕆᕕᖏᓐᓄᑦ ᑎᒥᖁᑎᖏᓐᓄᓪᓗ ᐊᒻᒪᓗ ᓴᖅᑭᔮᕆᐊᖅᑎᑕᐅᓗᑎᒃ ᑐᕌᒐᕆᔭᖏᑦ ᑖᒃᑯᐊ 

ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖓ.   

 

ᑲᑎᒪᔨᕋᓛᑦ ᑕᑯᓚᐅᖅᑐᑦ ᑕᒪᒃᑯᐊ ᒥᓂᔅᑕᐅᔫᑉ ᐅᖃᐅᓯᓕᕆᓂᕐᒧᑦ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᓴᖅᑭᔮᖅᑎᑦᑎᕙᒻᒪᑕ 

ᐃᓗᓕᖅᑐᔪᓂᑦ ᖁᓛᓂᑦ ᑕᑯᓐᓇᖑᐊᖅᓯᒪᓂᐅᔪᓂᑦ ᐱᓕᕆᓂᖏᓐᓂᑦ ᐱᒋᐊᖅᑎᒃᓯᒪᔭᖏᓐᓂᓪᓗ ᓴᖅᑭᔮᕆᐊᖅᑎᑎᒐᓱᐊᖅᑐᑎᒃ 

ᐃᑲᔪᖅᓰᒐᓱᐊᖅᑐᑎᓪᓗ ᐅᖃᐅᓯᕐᓄᑦ ᐱᔪᓐᓇᐅᑎᒋᔭᐅᔪᓂᑦ ᓄᓇᕗᓕᒫᒥ. ᒪᓕᒐᓕᐅᖅᑏᑦ ᐃᓱᒪᖃᓚᐅᕐᒪᑕ ᑕᒪᒃᑯᐊ 

ᑐᑭᓯᑎᑦᑎᒋᐊᕈᑏᑦ ᐅᓂᒃᑳᓕᐊᒥᓃᑦ ᐃᓗᐊᓃᑦᑐᑦ ᐱᐅᓯᕚᓪᓕᖅᑕᐅᔪᓐᓇᕐᒪᑕ ᐃᓚᓕᐅᔾᔨᖃᑦᑕᖅᐸᑕ ᑭᓱᑦ ᓴᖅᑭᕋᐃᑉᐸᑕ 

ᖃᐅᔨᒪᔾᔪᑎᐅᒐᔭᖅᑐᓂᑦ ᐱᕙᓪᓕᐊᓂᖏᓐᓂᑦ ᐊᐅᓚᑦᑎᐊᕐᓂᖏᓐᓂᓪᓗ ᐱᓕᕆᕕᐅᔪᑦ ᑎᒥᖁᑎᐅᔪᓪᓗ ᐱᓕᕆᓂᕆᔭᖏᑦ 

ᓴᖅᑭᔮᕆᐊᖅᑎᑎᓪᓗᑎᒃ ᐅᖃᐅᓯᐅᑉ ᐊᑐᖅᑕᐅᒋᐊᖃᕐᓂᖓᓂᑦ, ᐅᖃᐅᓯᓕᕆᓂᕐᒧᑦ ᐱᔨᑦᑎᕋᖅᑎᓪᓗᒋᑦ ᐊᒻᒪᓗ 

ᓴᐳᒻᒥᑦᑎᑎᓪᓗᒋᑦ ᐅᖃᐅᓯᕐᓄᑦ ᐱᔪᓐᓇᐅᑎᓂᑦ. 

 

 

ᐃᓗᓕᖓ ᓈᓴᐅᑎᓕᒃ 13.1 ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂ ᐱᔪᓐᓇᑎᑦᑎᒻᒪᑦ ᓴᖅᑭᖅᑕᐅᓂᖏᓐᓂᑦ 

ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᓴᖅᑭᔮᖅᑎᑕᐅᓂᖏᓐᓄᑦ ᑮᓇᐅᔭᖃᖅᕕᒃ ᐃᓛᒃᑰᖓᑎᑕᐅᓂᐊᕐᓗᓂᒃ ᑮᓇᐅᔭᖃᖅᕕᖓ 

ᓄᐊᑦᑎᕕᐅᔪᓐᓇᕐᓗᓂ ᑮᓇᐅᔭᓂᑦ ᒪᓕᓪᓗᑎᒃ ᐃᓗᓕᒃᑲᓐᓂᖏᓐᓂ ᓈᓴᐅᑎᓕᒻᒥᑦ 13.1(3). ᑕᐃᒪᓐᖓᓂᑦ ᑖᓐᓇ  

ᑮᓇᐅᔭᖃᖅᕕᐅᔪᖅ ᓴᖅᑭᖅᑕᐅᓚᐅᖅᓯᒪᒻᒪᑕ ᑮᓇᐅᔭᓂᑦ ᓄᐊᑦᑎᓚᐅᖅᓯᒪᓐᖏᑦᑐᖅ ᑕᐃᒪᑐᐊᖅ ᐊᑕᐅᓯᐊᖅᑐᓂ 

ᐃᑲᔫᑎᒋᔭᐅᔪᒪᔪᒥᑦ ᑐᓂᓯᔭᐅᓚᐅᖅᓯᒪᒻᒪᑦ ᐊᒻᒪᓗ ᑐᕌᓕᖅᑐᓂ ᑮᓇᐅᔭᓂᑦ ᐊᑐᓗᐊᖅᓯᒪᓂᕐᒧᑦ. ᑕᐃᒫᓕ ᐃᓱᒪᖃᖅᑐᑎᒃ 

ᐊᑭᓖᑎᑕᐅᖃᑦᑕᕐᓂᖏᓐᓂᑦ ᐱᖁᔭᕐᔪᐊᕐᒥᑦ ᒪᓕᓐᖏᑦᑐᑦ, ᑲᑎᒪᔨᕋᓛᑦ ᐃᓱᒪᖃᔪᒻᒪᑕ ᖃᓄᑐᐃᓐᓇᖅ ᑮᓇᐅᔭᑦ ᓄᐊᑦᑕᐅᔪᑦ 

ᐱᔾᔪᑎᖃᖅᑐᑦ ᒪᓕᒐᕐᓂᑦ ᒪᓕᑦᑕᐅᑎᑦᑎᓂᕐᒧᑦ ᐅᕝᕙᓘᓐᓃᑦ ᐊᑐᓕᖅᑎᑕᐅᓂᖏᓐᓄᑦ ᐱᖁᔭᕐᔪᐊᑉ ᐃᓕᔭᐅᖃᑦᑕᕈᓐᓇᕐᒪᑕ 

ᑐᑦᑕᐅᑎᒋᖃᑦᑕᕐᓗᑎᒃ ᒐᕙᒪᒃᑯᑦ ᑮᓇᐅᔭᖁᑎᑐᐃᓐᓇᖏᓐᓄᑦ.  

 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᐃᓐᓇ ᑭᖑᓪᓕᕐᒥᐅᓛᖅᑐᖅ ᒥᓂᔅᑕᐅᔫᑉ ᐅᖃᐅᓯᓕᕆᓂᕐᒧᑦ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᖓ 

ᐱᑕᖃᖁᔭᐅᓪᓗᓂ ᓴᓐᖏᓂᖅᓴᐅᔪᒥᑦ ᒪᓕᒃᓴᖁᔨᓂᐅᔪᒥᑦ ᐱᓕᕆᕕᐅᔪᓄᑦ ᒐᕙᒪᒃᑯᓪᓗ ᑎᒥᖁᑎᖏᓐᓄᑦ 

ᐊᑐᓕᖅᑎᑦᑎᖁᔭᐅᓗᑎᒃ ᓴᖅᑭᔮᖅᑎᑦᑎᖁᔭᐅᓗᑎᓪᓗ ᑐᕌᖅᑕᒐᖏᓐᓂᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᐱᖁᔭᓕᐊᖑᓯᒪᔪᓂᑦ. 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓ ᐋᖅᑭᒋᐊᖅᑕᐅᖁᔭᐅᓪᓗᓂ ᐲᖅᑕᐅᓗᓂ 

ᐃᓗᓕᖓ ᓈᓴᐅᑎᓕᒃ 13.1-ᒥᑦ, ᑕᐃᓐᓇ ᐱᔪᓐᓇᑎᑦᑎᔪᖅ ᓴᖅᑭᖅᑕᐅᓂᖓᓂᑦ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ 

ᐱᖁᔭᕐᔪᐊᖓᓂᑦ ᓴᖅᑭᔮᖅᑎᑦᑎᓂᕐᒧᑦ ᑮᓇᐅᔭᖃᐅᑎᐅᔪᖅ. ᑲᑎᒪᔨᕋᓛᓪᓗ ᐊᑐᓕᖁᔨᒻᒥᔪᑦᑕᐅᖅ ᑖᓐᓇ ᐱᖁᔭᕐᔪᐊᖅ 

ᐋᖅᑭᒋᐊᖅᑕᐅᖁᔭᐅᓪᓗᓂ ᐲᕐᓗᒍ ᓈᓴᐅᑎᓕᒃ 15 (2.1) ᐱᔪᓐᓇᑎᑦᑎᔪᖅ ᒥᓂᔅᑕᐅᔪᒥᑦ ᐅᖃᐅᓯᓕᕆᓂᕐᒧᑦ 

ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓂᖏᑦ ᐅᓂᒃᑳᖃᕆᐊᖃᖅᑐᑎᒃ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᓴᖅᑭᔮᖅᑎᑕᐅᓂᖏᓐᓄᑦ 

ᑮᓇᐅᔭᖃᖅᕕᐅᔪᖅ.  

ᑖᓐᓇ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓ ᐱᔪᓐᓇᑎᑦᑎᒻᒪᑦ ᑎᒃᑯᐊᖅᑕᐅᓂᖓᓂᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇ 

ᐊᒻᒪᓗ, ᒪᓕᓪᓗᑎᒃ ᑎᑎᕋᖅᓯᒪᓂᖏᓐᓂᑦ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᑉ, ᓇᓗᓇᐃᖅᑐᐃᓗᑎᒃ 

ᑭᓱᓕᕆᔨᐅᓂᖓᓂᑦ, ᐱᓕᕆᐊᒃᓴᖏᓐᓂᑦ ᖃᓄᐃᓕᐅᕆᐊᖃᕐᓂᖏᓐᓂᓪᓗ ᑖᒃᓱᒪ ᐊᓪᓚᕝᕕᐅᔫᑉ.  

 

ᑲᑎᒪᔨᕋᓛᑦ ᑕᑯᒻᒪᑕ ᑕᒪᒃᑯᐊ ᐱᖁᔭᐅᑦ ᑎᑎᕋᖅᓯᒪᓂᖏᑦ ᐊᐅᓚᑦᑎᔪᑦ ᖃᖓ ᐊᒻᒪᓗ ᖃᓄᖅ ᐅᖃᐅᓯᓕᕆᓂᕐᒧᑦ ᑲᒥᓴᓇ 

ᖃᐅᔨᓴᕆᐊᕆᐊᖃᖃᑦᑕᓂᐊᕐᒪᖔᖅ ᐃᓱᒫᓗᒋᔭᐅᔪᓂᑦ ᐅᕝᕙᓘᓐᓃᑦ ᐅᕐᓂᓗᒃᓴᕈᑎᐅᔪᓂᑦ ᑐᑭᓯᓇᖅᓯᓯᒪᓐᖏᒻᒪᑦ 

ᑐᑭᓯᑦᑕᐅᑎᒋᔭᒃᓴᐅᓇᓂᓗ. ᑕᒪᓐᓇ ᐱᑕᖃᓐᖏᓐᓂᖓ ᐃᓕᑕᕆᔭᐅᓯᒪᔪᓂᑦ ᐱᕙᓪᓕᐊᔾᔪᓯᐅᒋᐊᓕᓐᓂᑦ ᒐᕙᒪᒃᑯᑦ 

ᐱᓕᕆᕕᖏᓐᓄᑦ, ᑎᒥᖁᑎᖏᓐᓄᑦ ᐊᓯᖏᓐᓄᓪᓗ ᑎᒥᐅᔪᓄᑦ ᑭᐅᒐᓱᐊᕐᓗᑎᒃ ᐊᑐᓕᖁᔭᓕᐊᒥᓂᐅᔪᓂᑦ ᐅᖃᐅᓯᓕᕆᓂᕐᒧᑦ 

ᑲᒥᓴᓇᐅᔪᒥᑦ ᐱᔾᔪᑎᖃᖅᑐᓂᑦ ᐊᑐᓕᖅᑎᑕᐅᓂᖏᓐᓂᑦ ᐅᕝᕙᓘᓐᓃᑦ ᒪᓕᑦᑎᑕᐅᓂᖏᓐᓂᑦ ᐱᖁᔭᕐᔪᐊᕐᒥᑦ ᐅᖃᐅᓯᐅᔪᒻᒥᒻᒪᑦ 

ᐃᓱᒫᓗᒋᔭᐅᓂᕋᖅᑐᓂ. 

 

 

 

ᑲᑎᒪᔨᕋᓛᑦ ᐃᓱᒪᒃᓴᖅᓯᐅᕈᑎᖃᔪᒻᒪᑕ ᑕᒪᑐᒥᖓ ᒪᓕᑦᑕᐅᑎᑦᑎᓂᕐᒥᑦ ᒪᓕᒐᕐᓂᑦ ᐊᒻᒪᓗ, ᓇᓗᓇᐃᕐᓗᒍ, ᓇᓖᕌᕋᒃᓴᐅᔪᒥᑦ 

ᐊᑭᓖᔭᕆᐊᖃᖃᑦᑕᑎᑦᑎᓂᕐᒥᑦ ᓱᒋᐊᖅᓯᔪᓐᓇᓂᕐᒥᒥᓪᓗ ᒪᓕᒐᕐᓂᑦ ᓱᕋᐃᔪᓂᑦ ᐅᕝᕙᓘᓐᓃᑦ ᒪᓕᓐᖏᑦᑐᓂᑦ. ᐃᓕᒃᑲᓐᓂᖓ 

ᓈᓴᐅᑎᓕᒃ 27(2) ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂ ᐊᒻᒪᓗ ᐃᓗᓕᒃᑲᓐᓂᖓ ᓈᓴᐅᑎᓕᒃ 33(2) ᐃᓄᐃᑦ 

ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᕐᒥ ᑎᑎᕋᖅᓯᒪᓂᑐᐊᖑᕘᒃ ᐱᔪᓐᓇᑎᑦᑎᔫᒃ ᓱᒋᐊᖅᓯᓂᕐᒥᑦ 

ᑮᓇᐅᔭᐃᖅᑎᑦᑎᖃᑦᑕᕐᓗᑎᒃ, ᐊᒻᒪᓗ ᑭᓯᐊᓂᑐᐊᖅ ᑕᐃᒃᑯᓇᓂ ᐊᑕᐅᓯᖅ ᑭᓇᑐᐃᓐᓇᖅ ᖃᐅᔨᔭᐅᓯᒪᑉᐸᑦ ᐊᑭᒋᐊᖅᑐᒥᓂᐅᓗᓂ 

ᐅᕝᕙᓘᓐᓃᑦ ᐃᓛᒃᑰᑎᑦᑎᔪᒥᓂᐅᓗᓂ ᑭᓇᑐᐃᓐᓇᕐᒥᑦ ᐃᓱᒫᓘᑎᒥᓂᒃ ᐅᖃᐅᓯᖃᖅᑐᒥᓂᐅᔪᒥᑦ ᐅᖃᐅᓯᓕᕆᓂᕐᒧᑦ 

ᑲᒥᓴᓇᐅᔪᒧᑦ. ᑖᓐᓇ ᐱᖁᔭᕐᔪᐊᖅ ᐱᔪᓐᓇᑎᑦᑎᖏᑦᑐᖅ ᐊᓯᐊᒍᑦ ᓱᒋᐊᖅᓯᔪᓐᓇᓂᕐᒥᑦ ᒪᓕᒐᕐᓂᑦ ᒪᓕᓐᖏᑦᑐᓂᑦ ᐅᕝᕙᓘᓐᓃᑦ 

ᓱᕋᐃᔪᓂᑦ ᑎᑎᕋᖅᓯᒪᓂᕆᔭᖏᓐᓂᑦ ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᒪᓕᒐᓕᐊᖑᓯᒪᔪᓂᑦ. ᑲᑎᒪᔨᕋᓛᓪᓕ ᐃᑲᔪᖅᓰᔫᒐᓗᐊᑦ 

ᐃᓱᒪᒋᔭᐅᓂᖓᓂᑦ ᓱᒋᐊᖅᓯᓗᑎᒃ ᐊᑭᓖᑎᑦᑎᖃᑦᑕᓂᕐᒥᑦ ᑲᔪᖏᖅᓴᐃᔾᔪᑎᐅᓂᐊᕐᓗᓂ ᒪᓕᒍᒪᓕᖅᑎᑦᑎᓗᓂ 

ᐃᑲᔪᖅᓰᔾᔪᑎᐅᓗᓂᓗ ᐊᑐᓕᖅᑎᑕᐅᓂᖓᓂᑦ ᐱᖁᔭᕐᔪᐊᑉ, ᐃᓱᒪᒋᔭᐅᓚᐅᖅᑐᖅ ᐱᕕᖃᖅᑎᑕᐅᒃᑲᓐᓂᖁᔭᐅᓪᓗᑎᒃ 

ᓇᒻᒥᓂᖃᐅᑎᓖᑦ ᒪᓕᒍᓐᓇᖅᓯᒃᓯᐊᖑᓗᑎᒃ ᒪᓕᒐᕐᓂᑦ ᐊᑐᓕᖅᑎᑕᐅᕋᑖᑦᑎᐊᔪᔪᓂᑦ. ᐅᖃᐅᓯᐅᓚᐅᕐᒥᔪᖅ ᑖᓐᓇ ᐊᓪᓚᕝᕕᖓ 

ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐱᕕᖃᑦᑕᓐᓂᕆᐊᖃᕋᔭᕐᒪᑦᑕᐅᖅ ᐱᔪᓐᓇᖅᓯᒐᓱᐊᕐᓂᕐᒥᑦ ᐊᑐᓕᖅᑎᑦᑎᓂᕐᒧᑦ 

ᖃᓄᐃᑦᑐᑐᐃᓐᓇᕐᓂᑦ ᒪᓕᒐᕐᓂᑦ ᒪᓕᑦᑕᐅᑎᑦᑎᓂᕐᒧᑦ ᐱᓕᕆᓂᐅᒋᐊᓕᓐᓂᒃ ᐃᓚᒋᔭᐅᑉᐸᑕ ᐱᖁᔭᕐᒥ.  

 

ᐃᓗᓕᖓ ᓈᓴᐅᑎᓕᒃ 15 ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖅ ᐱᔪᓐᓇᑎᑦᑎᒻᒪᑦ ᓴᖅᑭᖅᑕᐅᓂᖏᓐᓂᑦ 

ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑎᓂᑦ. ᑲᑎᒪᔨᕋᓛᑦ ᐃᓕᑕᖅᓯᓯᒪᒻᒪᑕ ᑕᐃᒪᓐᖓᓂᑦ ᐱᒋᐊᖅᑎᑕᐅᓚᐅᖅᓯᒪᒻᒪᑦ, ᑖᒃᑯᐊ 

ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑎᒃᑯᑦ ᐃᒻᒥᒃᑯᑦ ᐊᐅᓚᒐᓱᐊᖅᑐᑎᒃ ᐱᔭᕆᐊᑐᔪᖅᓯᐅᖃᑦᑕᖅᓯᒪᒻᒪᑕ. ᒪᓕᒐᓕᐅᖅᑏᑦ 

ᖁᔭᒋᔭᖃᖅᑐᑦ ᑖᓐᓇ ᐱᓕᕆᕕᖓᑦ ᐃᓕᖅᑯᑎᓯᓕᕆᔨᒃᑯᑦ ᐃᑦᑕᕐᓂᓴᓕᕆᔨᒃᑯᓪᓗ ᑲᔪᓰᓐᓇᖅᑐᑎᒃ ᐊᒃᓱᑲᓪᓛᓗᓪᓗ 

ᐊᓪᓚᕝᕕᓕᕆᓂᖅᑎᒍᑦ ᐃᑲᔪᖃᑦᑕᖅᓯᒪᒻᒪᑕ ᑖᒃᓱᒥᖓ ᑎᒥᐅᔪᒥᑦ ᐃᖏᕐᕋᐃᓇᖅᑎᑦᑎᒐᓱᐊᖅᑐᑎᒃ ᐱᓕᕆᐊᕆᒋᐊᓕᖏᓐᓂᑦ.  

 

ᑲᑎᒪᔨᕋᓛᑦ ᐃᓱᒪᒋᔭᖃᕐᒪᑕ ᑕᒪᓐᓇ ᐊᓪᓚᕕᑦᑎᒍᑦ ᐃᒻᒥᒃᑯᑦ ᐊᐅᓚᔪᓐᓇᕆᐊᖃᕐᓂᖓ ᐱᒻᒪᕆᐊᓘᓱᒋᔭᐅᓪᓗᓂ 

ᑕᐃᒪᐃᓕᖓᒋᐊᖃᖅᑐᒋᔭᐅᓪᓗᓂᓗ ᑖᒃᑯᐊ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑏᑦ ᑲᔪᓰᓐᓇᕈᓐᓇᓂᐊᕐᒪᑕ ᐱᓕᕆᓗᑎᒃ 

ᐊᒻᒪᓗ, ᐊᓂᒍᖅᓯᒪᔪᓂ ᐱᔭᕆᐊᑐᔪᓂᑦ ᐊᑐᓚᐅᕋᓗᐊᕐᓗᑎᒃ, ᐱᕕᖃᖅᑎᑕᐅᔭᕆᐊᖃᕐᒪᑕ ᐊᐅᓚᓪᓚᕆᒃᑲᓐᓂᓕᕐᓂᕐᒥᑦ 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᒪᒃᑯᐊ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᕆᕙᑦᑕᖏᑦ 

ᐅᓪᓗᒥᒨᖓᔪᓂᑦ ᓇᓗᓇᐃᖅᑐᐃᓯᒪᖃᑦᑕᖁᔭᐅᓪᓗᑎᒃ ᖃᓄᐃᓕᖓᓕᕐᓂᖏᓐᓂᑦ ᐊᑐᓕᖁᔭᓕᐊᒥᓂᐅᔪᑦ ᐊᓪᓚᕝᕕᖓᓄᑦ 

ᐊᒻᒪᓗ ᖃᓄᖅ, ᐱᑕᖃᖅᐸᓂᓛᒃ, ᐱᓕᕆᒋᐊᕐᓂᐅᓯᒪᔪᓂᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ, ᑎᒥᖁᑎᖏᓐᓄᑦ ᐊᓯᖏᓐᓄᓪᓗ 

ᑎᒥᐅᔪᓄᑦ ᑭᐅᒐᓱᐊᖅᑐᑎᒃ ᐊᑐᓕᖁᔭᓕᐊᒥᓂᐅᔪᓂᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᔪᒧᑦ. ᑲᑎᒪᔨᕋᓛᑦᑕᐅᖅ ᐊᑐᓕᖁᔨᒋᕗᑦ 

ᐋᖅᑭᑦᑕᐅᖁᔨᓪᓗᑎᒃ ᐃᓱᓕᑦᑕᖅᕕᐅᔪᒥᑦ 90−ᓂᑦ ᐅᓪᓗᓂᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ, ᑎᒥᖁᑎᖏᓐᓄᑦ ᐊᓯᖏᓐᓄᓪᓗ 

ᑎᒥᐅᔪᓄᑦ ᑭᐅᕕᒃᓴᖃᖅᑎᑦᑎᓗᑎᒃ ᐊᑐᓕᖁᔭᓕᐊᒥᓂᐅᔪᓄᑦ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᔪᒧᑦ. 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᒪᓐᓇ ᐱᕙᓪᓕᐊᔾᔪᓯᖓ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᖃᐅᔨᓴᖅᑐᓂ 

ᓇᓗᓇᐃᖅᑕᐅᓯᒪᖁᔭᐅᓪᓗᓂ ᐃᓗᐊᓂ ᒪᓕᒐᖅᑎᒍᑦ ᐅᕝᕙᓘᓐᓃᑦ ᐱᖁᔭᕐᔪᐊᑉ ᐋᖅᑭᒋᐊᖅᑕᐅᓂᖓᒍᑦ. 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᒪᓐᓇ ᐊᑭᓖᑎᑦᑎᖃᑦᑕᕐᓂᖅ ᓱᒋᐊᖅᓯᖃᑦᑕᓂᕐᓗ ᒪᓕᒐᕐᓂᑦ ᒪᓕᓐᖏᑦᑐᓂᑦ, ᓱᕋᐃᔪᓂᑦ 

ᐅᕝᕙᓘᓐᓃᑦ ᐱᑯᑦᑐᑦᑐᒥᓂᕐᓄᑦ ᐱᖁᔭᐅᔪᒥᑦ ᐃᓱᒪᒃᓴᖅᓯᐅᕈᑎᐅᖁᔭᐅᓪᓗᑎᒃ ᑭᖑᓪᓕᕐᒥ ᑐᕌᖅᑕᒐᖓ 

ᕿᒥᕐᕈᔭᐅᒃᑲᓐᓂᓕᖅᑲᑕ ᑖᒃᑯᐊ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓ ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᑦ 

ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖅ. 

ᐱᔾᔪᑎᒋᓪᓗᒋᑦ ᐃᖅᑲᓇᐃᔮᓪᓚᕆᖁᑎᖏᑦ ᐃᓐᓄᒃᑕᐅᓯᒪᓕᕐᒪᑕ ᑎᒥᐅᔫᑉ ᐃᓗᐊᓂ. ᒪᓕᒐᓕᐅᖅᑏᑦ ᐅᖃᐅᓯᖃᓚᐅᖅᑐᑦ 

ᑐᑭᓯᓯᒪᓂᕋᖅᑐᑎᒃ ᑎᑎᕋᖅᓯᒪᓂᖏᓐᓂᑦ ᐱᖁᔭᐅᑉ ᐱᔾᔪᑎᖃᖅᑐᓂᑦ ᑭᒃᑯᑦ ᐃᓚᒋᔭᐅᒋᐊᖃᕐᒪᖔᑕ ᐃᓄᐃᑦ ᐅᖃᐅᓯᖏᓐᓂᑦ 

ᑕᐃᒎᓯᓕᐅᖅᑎᑯᑦ ᑲᑎᒪᔨᖏᓐᓂ ᐊᒻᒪᓗ ᐃᖅᑲᓇᐃᔭᖅᑎᖏᑕ ᐋᖅᑭᑎᖅᑕᐅᓯᒪᓂᖏᑦ ᐊᓯᔾᔨᖅᑕᐅᖁᔭᐅᓪᓗᑎᒃ ᑖᓐᓇ ᑎᒥᐅᔪᖅ 

ᒪᑭᑕᑦᑎᐊᓂᖅᓴᐅᓂᐊᕐᒪᑦ. 

 

 

 

ᐱᔭᕇᕈᑎᖓ 

ᑲᑎᒪᔨᕋᓛᖑᔪᑦ ᒪᓕᒐᓕᕆᓂᕐᒧᑦ ᐱᔭᕇᖅᓯᒪᓕᕐᒪᑕ ᕿᒥᕐᕈᓂᕆᔭᒥᓂᒃ ᓄᓇᕘᑉ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂᑦ 

ᐊᒻᒪᓗ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ ᐱᖁᔭᕐᔪᐊᖓᓂᑦ. ᑲᑎᒪᔨᕋᓛᑦ ᖃᐅᔨᓯᒪᔪᑦ ᑕᒪᒃᑮᒃ ᐱᖁᔭᕐᔪᐊᒃ 

ᓴᓐᖏᒻᒪᑎᒃ ᑐᑭᓯᓇᑦᑎᐊᖅᑐᑎᓪᓗ ᑕᐃᒪᐃᓕᖓᑎᓪᓗᒋᑦ ᐅᓪᓗᒥ. ᑲᑎᒪᔨᕋᓛᑦ ᑕᑯᔪᑦ ᑕᒪᓐᓇ ᐱᐅᓯᕚᓪᓕᑎᑦᑎᓂᖅ 

ᖃᐅᔨᒪᔭᐅᓂᖏᓐᓂᑦ ᓄᓇᕘᑉ ᐅᖃᐅᓯᕐᓄᑦ ᒪᓕᒐᓕᐊᕆᓯᒪᔭᖏᓐᓂᑦ ᐊᖅᑯᑎᓪᓚᕆᐅᓂᐊᕐᒪᑦ ᑎᑭᐅᑎᒐᓱᐊᖅᑎᓪᓗᒋᑦ 

ᑐᕌᖅᑕᒐᖏᓐᓄᑦ ᐊᕐᕌᒍᓂ ᐊᒡᒋᖃᑦᑕᓂᐊᖅᑐᓂ.  

 

ᑲᑎᒪᔨᕋᓛᑦ ᓇᓗᓇᐃᖅᑐᐃᓯᒪᔪᑦ ᐋᖅᑭᒋᐊᖅᑕᐅᔪᓐᓇᑐᐃᓐᓇᕆᐊᓕᓐᓂᑦ ᐱᖁᔭᐅᔪᒥ, ᒐᕙᒪᒃᑯᓐᓄᑦ 

ᐃᓱᒪᒃᓴᖅᓯᐅᕈᑎᐅᔪᓐᓇᖅᑐᓂᑦ ᐊᒻᒪᓗ ᐊᒥᓱᑲᓪᓚᓐᓂᑦ ᐊᑐᓕᖁᔭᓕᐅᖅᓯᒪᓪᓗᑎᒃ. ᑕᐃᒃᑯᐊ ᑎᑎᖅᑲᐃᑦ ᑐᓂᔭᐅᔪᔪᑦ 

ᐅᓂᒃᑳᕐᓂᐅᔪᔪᓪᓗ ᓈᓚᓐᓂᖅᑕᖃᖅᑎᓪᓗᒍ ᐅᖃᐅᓯᖃᔪᒻᒥᒻᒪᑕ ᐊᒥᓱᓂᑦ ᐊᓯᒃᑲᓐᓂᖏᓐᓂᑦ ᐃᓱᒫᓘᑎᒋᔭᐅᔪᓂᑦ ᐊᒻᒪᓗ 

ᐅᖃᐅᓯᖃᖅᓯᒪᓪᓗᑎᒃ ᐊᒥᓱᓂᑦ ᐃᒫᖔᓚᖁᔨᓂᐅᔪᓂᑦ ᒐᕙᒪᒃᑯᓐᓄᑦ ᐃᓱᒪᒃᓴᖅᓯᐅᕈᑎᐅᔪᓐᓇᖅᑐᓂᑦ ᐱᖁᔭᐅᔪᒥᑦ 

ᐋᖅᑭᒋᐊᖅᓯᔾᔪᑎᐅᔪᓂᑦ ᓴᖅᑭᖅᓯᒃᑲᓂᕐᓂᕐᒧᑦ ᐃᑲᔪᖅᓰᔾᔪᑎᒃᓴᓂᑦ ᓴᖅᑭᔮᕆᐊᖅᑎᑎᔾᔪᑎᒃᓴᓂᑦ ᐅᖃᐅᓯᕐᓄᑦ ᐱᔪᓐᓇᐅᑎᐅᔪᓂᑦ 

ᓄᓇᕗᒻᒥ. 

 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᐃᓐᓇ ᐃᓗᐊᓂ ᓇᓴᐅᑎᓕᒃ 22-ᒥᑦ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᒥ ᐱᖁᔭᕐᔪᐊᕐᒥ 

ᐋᖅᑭᒋᐊᖅᑕᐅᖁᔭᐅᓪᓗᓂ ᑲᒪᔪᓐᓇᓂᐊᕐᒪᑕ ᐃᖅᑲᓇᐃᔭᖅᑎᑭᒃᓱᓂᕐᒥᑦ ᐃᓄᐃᑦ ᐅᖃᐅᓯᖏᓐᓂᑦ ᑕᐃᒎᓯᓕᐅᖅᑎᒃᑯᑦ 

ᐊᓪᓚ−ᕕᖓᓂ ᑎᑎᕋᖅᓯᒪᓂᖏᑦ ᐱᖁᔭᕐᔪᐊᖓᑕ ᖃᓂᒃᓴᓕᖅᑎᑕᐅᓗᑎᒃ ᑎᑎᕋᖅᓯᒪᓂᖏᑕ ᑐᑭᖏᓐᓄᑦ ᓈᓴᐅᑎᓕᒻᒥ 20-

ᒥ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᐱᖁᔭᕐᔪᐊᖓᓂ ᐊᒻᒪᓗ ᖃᐅᔨᒪᓇᓱᐊᕐᓗᑎᒃ ᒪᓕᑦᑎᐊᕋᓗᐊᕐᒪᖔᑕ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑕ ᐱᖁᔭᕐᔪᐊᖓᓂᑦ. 

ᑲᑎᒪᔨᕋᓛᑦ ᐊᑐᓕᖁᔨᕗᑦ ᑕᐃᓐᓇ ᐃᓗᓕᖏᓐᓂ ᓈᓴᐅᑎᓕᒃ 20−ᒥᑦ ᐃᓄᐃᑦ ᐅᖃᐅᓯᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ 

ᐱᖁᔭᕐᔪᐊᕐᒥ ᐋᖅᑭᒋᐊᖅᑕᐅᖁᔭᐅᓪᓗᓂ ᑲᒪᒋᔭᖃᕈᓐᓇᓂᐊᕐᒪᑕ ᐃᓱᒫᓘᑎᒋᔭᐅᔪᓂᑦ ᐱᔾᔪᑎᖃᖅᑐᓂᑦ 

ᑎᒃᑯᐊᖅᑕᐅᓂᖏᓐᓂᑦ ᑲᑎᒪᔩᑦ, ᐃᓐᓄᒃᑕᐅᖃᑦᑕᕐᓂᖏᓐᓂᑦ ᐃᖅᑲᓇᐃᔮᑦ ᐃᓄᖃᓐᖏᑦᑐᑦ, ᐊᒻᒪᓗ ᐲᖅᑕᐅᖃᑦᑕᕐᓂᖏᑦ 

ᑎᒃᑯᐊᖅᑕᐅᔾᔪᑎᒥᓂᖏᑦ ᑲᑎᒪᔨᐅᑉ ᐊᑕᕕᒃᓴᖓ ᐃᓱᓕᒐᐃᑉᐸᑦ. 


